	ՀԻՄՆԱՎՈՐՈՒՄ
Հայաստանի Հանրապետության կառավարության 1998 թվականի դեկտեմբերի 25-ի «Հայաստանի Հանրապետությունում անձնագրային համակարգի կանոնադրությունը և Հայաստանի Հանրապետության քաղաքացու անձնագրի նկարագիրը հաստատելու մասին» № 821 որոշման մեջ փոփոխություն կատարելու մասին Հայաստանի Հանրապետության կառավարության որոշման նախագծի ընդունման  

	Անհրաժեշտությունը

«Հայաստանի Հանրապետության քաղաքացու անձնագրի մասին» ՀՀ օրենքի 4-րդ հոդվածի 2-րդ կետի համաձայն՝ 16 տարին լրացած քաղաքացիներին կենսաչափական տվյալներ պարունակող անձնագիրը տրամադրվում է 10 տարի վավերականության ժամկետով, բացառությամբ նախազորակոչային տարիքի արական սեռի քաղաքացիներինը: 

Կենսաչափական տվյալներ պարունակող անձնագիրն օտարերկրյա պետություններում վավերական է անձնագրի վավերականության ողջ ժամանակահատվածում՝ առանց լրացուցիչ նշումների։ 

Մյուս կողմից, ՀՀ քաղաքացու նախկին նմուշի անձնագիրը, որը մինչ այժմ էլ տրամադրվում է և որի ձևակերպման ընթացակարգը սահմանված է ՀՀ կառավարության 25.12.1998թ. «Հայաստանի Հանրապետությունում անձնագրային համակարգի կանոնադրությունը և Հայաստանի Հանրապետության քաղաքացու անձնագրի նկարագիրը հաստատելու մասին» № 821 որոշմամբ և ՀՀ ոստիկանության պետի 15.08.2008թ. «Անձնագրային գործողությունների կարգի պարզաբանումները հաստատելու մասին» № 12-Ն հրամանով, 16 տարին լրացած քաղաքացիներին տրամադրվում է նույնպես 10 տարի վավերականության ժամկետով (բացառությամբ նախազորակոչային տարիքի արական սեռի քաղաքացիներինը), սակայն օտարեկրյա պետություններում վավերական է այդ մասին համապատասխան նշումը կատարելու դեպքում։ 
Հայաստանի Հանրապետության քաղաքացու անձնագիրն օտարերկրյա պետություններում վավերական է մինչև 5 տարի ժամկետով:  (տես՝ ՀՀ կառավարության 25.12.1998թ. № 821 որոշմամբ հաստատված կանոնադրության 4-րդ կետ և ՀՀ ոստիկանության պետի 15.08.2008թ. № 12-Ն հրամանով հաստատված պարզաբանումների 11-րդ կետ):

Նախկին նմուշի անձնագիր, որը օտարերկրյա պետություններում վավերական է միայն համապատասխան նշման առկայության դեպքում

Կենսաչափական (բիոմետրիկ) տվյալներ պարունակող անձնագիր, որը օտարերկրյա պետություններում վավերական է առանց լրացուցիչ նշումների՝ վավերականության ողջ ժամկետի ընթացում։

Արդյունքում ստացվում է, որ մի դեպքում քաղաքացին ստանում է կենսաչափական տվյալներ պարունակող անձնագիր, որը պիտանի է օգտագործման օտարերկրյա պետություններում 10 տարի ժամկետով, իսկ մյուս դեպքում՝ անձնագիրն օտարերկրյա պետություններում օգտագործման համար պիտանի լինելու համար քաղաքացին ստիպված է առնվազն երկու անգամ մինչև 5 տարով օտարերկրյա պետություններում վավերականության մասին նշում կատարել՝ դիմելով Հայաստանի Հանրապետությունում` ՀՀ ոստիկանություն, իսկ օտարերկրյա պետություններում` ՀՀ դեսպանություններ կամ հյուպատոսական հիմնարկներ։
Նախագծով առաջարկվում է վերացնել նախկին նմուշի ՀՀ քաղաքացու անձնագրում օտարերկրյա պետություններում վավերականության մասին նշումը մինչև 5 տարի ժամկետով կատարելու սահմանափակումը և սահմանել մինչև 10 տարի։

Նպատակը և ակնկալվող արդյունքը

Արդյունքում կվերանա խտրական մոտեցումը և երկու տեսակի անձնագիր ունեցող քաղաքացիներն էլ իրենց անձնագիրն օտարերկրյա պետություններում հավասար պայմաններով օգտագործելու հնարավորություն կունենան։ Նախկին նմուշի ՀՀ քաղաքացու անձնագրում հնարավոր կլինի օտարերկրյա պետություններում վավերականության նշումը կատարել 1-ից մինչև 10 տարի ժամկետով, ըստ քաղաքացու ցանկության, «Պետական տուրքի մասին» օրենքով սահմանված նույն դրույքաչափով (մեկ տարվա համար 1000 ՀՀ դրամ)։
Կիրառելի պետական տուրքի դրույքաչափը

ՀՀ տարածքում տրամադրվող հին նմուշի անձնագրերի դեպքում պետական տուրքի գանձման ընթացակարգի մասով էական փոփոխություն տեղի չի ունենա, քանի որ պետական տուրքը սահմանված է «յուրաքանչյուր տարվա համար» սկզբունքով (Տես՝ «Պետական տուրքի մասին» ՀՀ օրենքի 14-րդ հոդվածի 1-ին կետի 7-րդ ենթակետ)։ 
ՀՀ դեսպանությունների և հյուպատոսական հիմնարկների դեպքում պետական տուրքը սահմանված է հետևյալ սկզբունքով  (Տես՝ «Պետական տուրքի մասին» ՀՀ օրենքի 15-րդ հոդվածի 1-ին կետի «ե» և «զ» ենթակետեր)։

ե) օտարերկրյա պետություններում Հայաստանի Հանրապետության քաղաքացու անձնագրի վավերականության ժամկետը մինչև երկու տարի ժամկետով երկարաձգելու համար

10,000 ՀՀ դրամ

զ) օտարերկրյա պետություններում Հայաստանի Հանրապետության քաղաքացու անձնագրի վավերականության ժամկետը երկու տարուց ավելի ժամկետով երկարաձգելու համար

20,000 ՀՀ դրամ

Հետևաբար, օրենքում փոփոխություններ չկատարելու դեպքում կստացվի, որ քաղաքացին իր հին նմուշի անձնագիրը, որի օտարերկրյա պետություններում վավերականության ժամկետն ընդամենը մեկ տարով է նշված եղել, ՀՀ դեսպանություն կամ հյուպատոսական հիմնարկ դիմելով կկարողանա երկարաձգել ևս 9 տարով՝ վճարելով ընդամենը 20,000 ՀՀ դրամ, մինչդեռ այժմ նույն գումարը վճարելով կարող է երկարաձգել առավելագույնը 5 տարով։   

Առաջարկվող փոփոխությունը ենթադրում է նաև, որ ՀՀ դեսպանություններ և հյուպատոսական հիմնարկներ դիմելու դեպքում հին նմուշի անձնագրերում, որի համար քաղաքացին, ի տարբերություն ՀՀ տարածքում գործող 1,000 ՀՀ դրամ դրույքաչափի վճարում է 65,000 ՀՀ դրամ պետական տուրք, ՀՀ ոստիկանության անձնագրային և վիզաների վարչության կողմից տպագրելուց հետո պետք է կատարվի օտարերկրյա պետություններում ոչ թե 5, այլ 10 տարվա վավերականության նշում։ 


ՏԵՂԵԿԱՆՔ

Իրավական ակտի նախագիծն ընդունելու դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին 
Իրավական ակտն ընդունելու դեպքում նախատեսվում է պետական բյուջեի մուտքերի նվազեցում, քանի որ եթե այժմ ՀՀ դեսպանություններ և հյուպատոսական հիմնարկներ դիմող քաղաքացիները վճարում են 20,000 ՀՀ դրամ՝ իրենց անձնագիրը մինչև 5 տարի ժամկետով երկարաձգելու համար, ապա նախագիծն ընդունելու դեպքում նույն գումարի դիմաց նրանց անձնագիրը կերկարաձգվի մինչև անձնագրի ժամկետի ավարտը։

Խնդրի առանձնահատկությունը կայանում է նրանում, որ այժմ ստեղծված իրավիճակում տարբեր երկրներում բնակվող ՀՀ քաղաքացիների համար ձևավորվել են անհավասար պայմաններ։ Այսինքն, բիոմետրիկ անձնագիր ստացողը, որը վճարում է 65,000 ՀՀ դրամ, 10 տարի կարող է օգտագործել իր անձնագիրը, իսկ հին նմուշի անձնագիր ստացող քաղաքացին, որը նույնպես վճարում է 65,000 ՀՀ դրամ, առնվազն 5 տարի անց պետք է նորից դիմի դեսպանություն և երկարաձգի իր անձնագրի օտարերկրյա պետություններում վավերականության ժամկետը 5 տարով՝ վճարելով լրացուցիչ 20,000 ՀՀ դրամ։ 

Բիոմետրիկ անձնագրեր այսօր կարող են տրամադրել օտարերկրյա պետություններում գործող 55 դեսպանություններից կարող են տրամադրել միայն 15-ը։  
Հետևաբար, գանձվելիք պետական տուրքի գումարների որոշակի նվազեցումը պետք է դիտարկել քաղաքացիների համար համահավասար պայմանների ապահովման տեսանկյունից, որը բխում է ՀՀ կառավարության որդեգրած սկզբունքներից և հաստատված ծրագրի նպատակներից։ 

ՀՀ տարածքում ոստիկանության կողմից տրամադրվող հին նմուշի անձնագրերի դեպքում նախագծով առաջարկվող փոփոխությունը բացասական ֆինանսական ազդեցությունը չի ունենա, քանի որ այս դեպքում քաղաքացին շարունակելու է վճարել յուրաքանչյուր տարվա համար 1000 ՀՀ դրամ։ 

